
344 - நினைவு அலைகள்

இந்திய நாகரிகத்தின் ஒர் இழையை அறிமுகம் செய்துவிட்டதாக, என் மனைவி மகிழ்ந்தார்.

சூரிச்சிற்குப் பிறகு லாசேன்’ என்ற நகருக்குச் சென்று அங்கு இரண்டு நாள்கள் தங்கினோம்.

அந் நகருக்கு அருகில் பனிமலையேறும் கம்பி இரயில் உள்ளது. அதில் பயணம் செய்து மகிழும் வாய்ப்பு எங்களுக்குக் கிடைக்கவில்லை.

பனி பெய்யும் ஆல்ப்ஸ் மலைமேல் நின்று, நான்கு பக்கங்களிலும் கண்களைச் சுழற்றி அனுபவிக்கும் வாய்ப்பை இழந்து விட்டோம்.

இருப்பினும் கண்ணுக்கு எட்டும் தொலைவிற்கு அப்பாலும் பனி மலைகளே தென்பட்டன.

உயர்ந்து பரந்த பனி மலைகளினுாடே நிற்கும் மானுடர்களாகிய தாம், எவ்வளவு சிறியர்கள் என்ற எண்ணம் உள்ளத்தில் மின்னிற்று.

டி. எஸ். இராஜம்

அடுத்த நொடி, ‘எப்போது வந்தீர்கள்?’ என்று தமிழில் கேட்டது காதில் வீழ்ந்தது. ஒலி வந்த பக்கம் திரும்பினேன். எங்கோ, எப்போதோ பார்த்த ஒருவர் முன் நிற்கக் கண்டேன்.

ஒரு பெருமகனாரும் அவரது வாழ்க்கைத் துணைவியாரும் எதிரில் இருந்தனர்.

அவர் தடித்த மேல்நாட்டு உடை அணிந்து, மேல் கோட் , போட்டுக்கொண்டு இருந்தார்.

அம்மையார் பட்டுச் சேலை அணிந்து, கம்பளியாலான மேல் கோட் போட்டுக் கொண்டு இருந்தார்.

‘இந்த உடையில் என்னை அடையாளம் தெரியவில்லையா? நான் மதுரை டி.எஸ். இராஜம். இவர் என்னுடைய மனைவி’, என்று அவர் தம்மை அறிமுகம் செய்து கொண்டார்.

‘டி.வி.எஸ். உரிமையாளர்களில் ஒருவர் அல்லவா? “ என்றேன்.

‘ஆம் ‘ என்றார்.

அவர்கள் பல மணித்துளிகள் எங்களோடு கலகலப்பாகப் பேசினார்கள். பிறகு விடை பெற்றுக்கொண்டு அவரவர் ஒட்டலுக்குத் திரும்பினோம். *

